
   Шупашкара килсессĕн хăнана

Пĕрре кăна эп курнăччĕ сана.

Каç. Атăл. Август. Йăлтăркка хумсем

Хумсем çинче —

Йĕпеннĕ çăлтăрсем.



Хальччен нихçан курманччĕ чуптуса —

Тăрать пек Атăл хăй те ал çупса,

Тӳпе тăкать пек ик чĕре тĕлне

Чи чаплă çăлтăрсен çут çыххине.



Тем йыхăрса, ĕсĕклесе-йĕрсе,

Пăрахутсем каяççĕ те иртсе —

Çухатас мар тесе пĕрне-пĕри

Сывлатпăр пĕр-пĕрин çине вĕри.



Шупашкара килсессĕн хăнана

Пĕрре кăна эп курнăччĕ сана.

Эх, каçĕ ăшăччĕ, тĕнчи хитре...

Пулаймăп-ши тепре вунçиччĕре?..

  